Samisk skolehistorie i nordisk kontekst

Innleiing av Svein Lund ved utdanningshistorisk konferanse i Umeå – sesjon om samisk skolehistorie, 28.09.2012

Vi er no samla på ein nordisk utdanningshistorisk konferanse. Eg vil derfor starte med å sette den  samiske skolehistoria inn i ein noko vidare nordisk samanheng, og stille tre tilsynelatande enkle spørsmål, som kanskje ikkje har så enkle svar.

– Norden – kva er det? 

– Kor mange statar, land, folk og språk finst det i Norden? 

– Kor mange av statane, landa, folka og språka har sin eigen skole, kor mange har si eiga skolehistorie? 


Spørsmåla er ikkje så lette å svare på, som ein skulle tru, og når ein forsøker kjem ein midt oppe i minefeltet av urfolkspolitikk og minoritetspolitikk, der det er slik at du knapt kan seie ei setning utan at nokon er usamde. 


Først nokre enkle fakta: 

Norden består av fem statar, med kvart sitt offisielle hovudspråk. Innafor to av desse statane finst det til saman tre sjølvstyrte område, der hovudspråket er eit anna enn riksspråket i landet. 


Alle statane og dei sjølvstyrte områda har større eller mindre minoritetar, som i utgangspunktet har eit språk og ein kultur meir eller mindre forskjellig frå majoritetsspråket og majoritetskulturen. Minoritetane sin situasjon kan vere svært forskjellig, både i den historiske bakgrunnen for at dei no er i ein minoritetssituasjon og i den samfunnsmessige posisjonen dei har hatt og har. Nokre er innvandra i nyare tid, andre har fleire hundre år gamle røter, andre igjen røter i området der dei bur like langt tilbake eller lenger enn majoritetsbefolkninga. 


Felles for majoritetane og minoritetane er at dei alle har gått i ein nasjonal skole, ein skole underlagt den einskilde staten sine skolelovar, læreplanar og eksamensreglement, der lærarane er utdanna på nasjonale høgskolar og universitet. Dei har vore underlagt skolesystemet på riksplan, fylkes/lens/amtsplan og kommuneplan, og dokumenta som dokumenterer delar av denne historia finst arkivert i nasjonale arkiv på dei same plana. 


Desse nasjonale skolane har gjennom tidene måtta forholde seg til at ei rekke elevar ikkje var slik som dei etter lov og læreplan burde vere, nemlig med det rette morsmålet, den rette kulturen og den rette religionen. Det har variert veldig og varierer framleis veldig kva vilkår og rettar dei einskilde minoritetar og minoritetsmedlemmar har hatt. Kva har skolane og statane gjort? Grovt sett finst det fem alternativ, derav nokre tildels kan kombinerast:

– Aktivt bruke skolen til å assimilere dei og få dei til å bytte ut eige språk, kultur, religion osv. med det tilsvarande nasjonale.

– Late som ingen ting. (I praksis kan resultatet bli mye av det samme)

– I nokon grad ta omsyn til minoritetane sitt språk og kultur, i form av morsmålsopplæring, begynnaropplæring, evt. morsmålet som eige fag vidare i skolen

– Skilje ut minoritetselevar i eigne skolar eller klassar, med minoritetsspråket som hovudspråk i skolen.

– Bruke skolen til aktivt å gjenvinne tapt språk og kultur som følge av tidligare assimileringspolitikk.

Til no har eg ikkje nemnd eit einaste land eller ein einaste minoritet ved namn. Det er heilt bevisst ut i frå at eg ønsker å sette fokus på dei likskapane som er, samtidig som det er store forskjellar. Det ville ha vore veldig interessant med eit felles nordisk forskingsprogram for å sette søkelyset på minoritetane sin situasjon i skolen i Norden gjennom tidene. Eg vonar at ein no kan starte dette arbeidet og at det kan bli eit hovudtema på den neste nordiske utdanningshistoriske konferansen om to år.

Utgangspunktet: Mikro og makro

Med denne ramma som bakgrunn vil eg seie noko om det arbeidet eg har vore med på i eit tiår, og om dei planane og ideane vi har for arbeidet vidare med Samisk skolehistorie.


Utgangspunktet vårt har vore todelt: 

MIKRO: – Den samiske eleven.

MAKRO: – Samane som folk. 


Utgangspunktet vårt for å skrive skolehistoria er den einskilde eleven. Uansett kva for store målsettingar styresmaktene har for skoleverket, er det den einskilde eleven som skal lære, som skal utvikle seg gjennom skolen, og som får livet i barndom og ungdom og framtida påverka av det skolen gir av tilbod og tvang. Derfor er eleven sine opplevingar sentralt i skolehistoria vår, og elevforteljingar utgjør ein stor del av artiklane. 


Ein annan del er fortalt frå eit noko anna perspektiv, frå foreldre og lærarar, men framleis dreier det seg om skolen på mikroplan, korleis møtet mellom elev og lærar og mellom heim og skole fungerte konkret der og da. Mens det tidligare var mest spørsmål om skoleplikt, har det i seinare år blitt fokusert meir på eleven sin rett til opplæring, inkludert opplæring tilpassa eigne evner og eigen kulturelle og språklige bakgrunn. Og ein sentral del av historia er kampen for å få desse rettane formelt og reelt.


Litt om samane som folk: Dei felles samekonferansane har gjentatte gongar slått fast at samane er eitt folk, sjølv om dei bur i fire statar. Men dette har ikkje alltid vore statane sitt syn. Ofte har ein brukt uttrykk som "samisktalende nordmenn", dvs. at ein norsk same først og fremst er nordmann, ein russisk same russar osv. For skolen blir det da snakk om ei større eller mindre tilpassing til dei samisktalande for at dei skal nyttiggjøre seg det nasjonale innhaldet i skolen på linje med majoritetselevane. I motsetning til dette står tanken om utdanning som ein kollektiv samisk rett, ein rett som kan utøvast både på nasjonalt og allsamisk plan. Denne retten kan utøvast av den einskilde elev og lærar som tar utdanning eller arbeider over landegrensene, og i form av utvikling av felles samiske læremiddel og læreplanar. 


Samisk utdanning som individuell og kollektiv rett heng nøye saman, det betyr ein rett også for dei samiske elevane som kan eit riksspråk betre enn sitt eige, eller som i det heile ikkje beherskar noko samisk språk. Dei har også rett til opplæring i samisk som fag, og rett til eit samisk innhald i andre fag. 

Kva er gjort i Noreg?

(Vise presentasjon frå Sametingets seminar 14.01.2012 – http://skuvla.info/logalsd12-n.ppt)

Eitt folk – fire statar

Frå vi starta opp i Noreg i 2003, hadde redaksjonen det ganske klart kva vi skulle gjøre – og kva vi ikkje kunne gjøre. Vi skulle gi ut ein bokserie med artiklar, minner og dokumenter fra samisk skolehistorie i Noreg, så måtte andre bidra eller overta når dette etter vår meining burde utvidast til fire land og til forskingsprosjekt. 


Ganske tidlig i arbeidet vårt søkte vi samarbeid med forskjellige forskingsinstitusjonar, med varierande resultat. Ved fleire institusjonar i alle 4 landa er det folk som har vist interesse for samarbeid, og eg har hatt møte med folk på universiteta i Tromsø, Umeå, Oulu, Rovaniemi og Murmansk, samt ikkje minst Samisk høgskole. Så langt har resultatet stort sett innskrenka seg til nokre bidrag frå einskilde forskarar og nokre mindre løyvningar til støtte for utgiving av bøker, også frå høgskolar som vi elles ikkje har hatt så mye kontakt med. 


Det mest konkrete som har kome ut av dette, er at daverande rektor ved Samisk høgskole i 2008 ba meg om å lage ei utgreiing om samisk skolehistorieforsking. Denne blei levert i 2009 og oppdatert i 2011. Oppfølginga frå høgskolen si side kunne med fordel ha vore betre, men på andre sida har både eg og aktuelle samarbeidspartnarar vore opptatt med anna arbeid, og ein kan seie at på nokre måtar har tida mogna for å sette i verk nokre av dei foreslåtte tiltaka no. 


Eg vil derfor kort gjøre greie for nokre hovudpunkt i utgreiinga. Bakgrunnsmaterialet om forskings- og kunnskapssituasjonen vil eg hoppe over, det kan de lese i utgreiinga som ligg på nettet, norsk utgåve på http://skuvla.info/dutkan-n.htm. Eg vil gå rett på forslaga til dokumentasjons- og forskingsprosjekt:

# Čujonas - Muitu
Innsamling av minne, dokument, foto og artiklar og publisering av bøker av typen Samisk skolehistorie. 

# Čujonas - Vuorká
Arkivsøkings- og arkiveringsarbeid, digitalisering. 

# Čujonas - Áppes
Samisk læremiddelhistorie. 

# Čujonas - Čuolbma
Forskingsprosjekt etter problemstillingar / emne, derunder master- og doktorgradsarbeid 

# Čujonas - Divdna
Heilskapelig kronologisk skolehistorie 

Det bør vere eit direkte samarbeid både mellom dei som arbeider med samme programdel i dei forskjellige landa og mellom dei som driv med forskjellige programdelar i samme landet. 

Denne tabellen viser dei ulike delane av programmet: 

	Čujonas
	Muitu
	Vuorká
	Áppes
	Čuolbma
	Divdna

	Noreg
	
	
	
	
	

	Sverige
	
	
	
	
	

	Finland
	
	
	
	
	

	Russland
	
	
	
	
	


Heile programmet har altså 20 ruter. Av desse er det bare den første der vi har kome over halvvegs med å fylle ruta, og dei fleste er knapt påbegynt. Det manglar derfor ikkje utfordringar. Før vi kan diskutere korleis vi skal takle utfordringane må vi vel seie noko om hindringane på vegen.

Hindringar

"Vi samer er ett folk – og rikenes grenser skal ikke hindre vårt fellesskap" Sitat slutt.

Det var teorien, kva så med praksis?

Eg skal seie litt om dei hindringane vi har møtt når vi har forsøkt å skrive allsamisk skolehistorie:

– Samane har gått i dei nasjonale skolane. 

Både publisert og upublisert materiale om desse skolane finst utgitt/arkivert i dei respektive statane, i all hovudsak på riksspråket. Dei som skal skrive allsamisk skolehistorie bør derfor kunne minst 5 språk; dei fire nasjonale og (nord)samisk. (Når eg framhevar nordsamisk, er det ikkje for å diskriminere dei andre samiske språka, men fordi det her finst ein del publisert og upublisert skriftlig materiale på språket, noko vi så langt ikkje har funne på dei andre språka.) Om ikkje ein person kan dette, så må ein ha samarbeid mellom folk som kan det i lag og tilgang på tolking/oversetting. 

– Finansieringsordningane er nasjonale. 

Eit slikt prosjekt vil kreve ein god del menneskelige ressursar, og det er umogleg å basere det på ubetalt fritidsengasjement. Grovt sett vil verket i 6 band for Noreg komme på mellom 4 og 5 millionar, og da er det lagt inn ein god del ubetalt og dårlig betalt arbeid. For å få ut tilsvarande bøker for tilsvarande dekking av samane i dei tre andre landa, kan ein rekne med ein liknande sum i tillegg, altså omlag 10 millionar, da har ein grunnlagsmaterialet, og sjølve forskinga med sikte på ei felles oppsummering er ikkje påbegynt.


Eit slikt prosjekt kan i prinsippet finansierast som eit forskingsprosjekt, som eit dokumentasjonsprosjekt, læremiddelprosjekt eller journalistisk prosjekt. Uansett vil dei fleste aktuelle finansieringskjeldene vere ordningar som finst på nasjonalt eller regionalt plan, det gjeld anten det er forskingsråd, departement, kulturråd, sameting, forfattarstipend osv. Den støtta ein kan få der gjeld arbeidet i det einskilde landet, gjort av folk busett der. Om vi får aldri så mye støtte f.eks. i Noreg kan dette ikkje overførast til Finland. No finst det nokre overnasjonale støtteordningar, men desse føreset stort sett at ein har ei 50% nasjonal finansiering i botn, altså nyttar det ikkje å søke før ein har finansiert halvparten i det enkelte landet. Det samiske samarbeidet over grensene, som f.eks. Samerådet, Samisk parlamentarisk råd, Forfattarorganisasjonar osv. har meir enn nok med å finansiere sitt eige arbeid, og dei har ingen eller minimale middel til å sette igang eller støtte slike tiltak.


Desse hindra har så langt bidratt sterkt til at det bare er i eitt land der vi har publisert materiale så langt. 


I mangel av direkte representantar frå dei andre landa skal eg seie litt om situasjonen i kvar av landa. 

Finland: 

Hausten 2009 var eg på eit møte i Utsjoki, der fleire lokale skribentar lova å bidra med artiklar.

På møte i Inari januar 2010 blei det oppretta ein redaksjon med 4 medlemmar, spreidd mellom Inari, Oulu, Enontekio og Jokkmokk. Frå starten mangla det ein klar redaktør, vi hadde bare ein ansvarlig for utsending av invitasjonar, og adresse for innkomande post. Seinare påtok Pigga Keskitalo seg å vere redaktør. Ho har forsøkt å samle den oppnemnde redaksjonen til møte, men utan å lukkast. Men ho har hatt kontakt med ein god del folk og fått inn ein del artiklar som kan brukast vidare. Ho har også sett igang ei Facebook-side for Samisk skolehistorie. Men av personlige grunnar har ho hatt liten kapasitet til arbeidet som redaktør.


Giellagas-instituhtta ved Universitetet i Oulu tok på seg å stå for det administrative, bl.a. søknadar om finansiering. Dette har fungert svært dårlig. Dei har sendt få søknadar og bare fått avslag. Dei har så langt ikkje fått inn noko finansiering for arbeidet sitt, og sidan det ikkje førelåg noko nasjonal finsk finansiering, måtte vi gi opp planen om felles Interreg-søknad. Giellagas har også vore svært dårlige til å rapportere og å svare på e-post, og har etter det første møtet ikkje deltatt på fellesmøte meir enn ein gong på telefon.


Vi har i dag frå Finland: 

– 6 skolehistoriske forteljingar skrive av studentar ved Samisk høgskole

– Eit tital forskingsbaserte artiklar 

– Ei lang liste over folk som kan tenke seg å bidra.


Medarbeidarane i Finland har no kome til at den opprinnelige planen med at noverande redaksjon lagar ei bok som blir gitt ut med offentlig støtte, ikkje lar seg gjennomføre. Vi må derfor vurdere andre arbeidsmåtar og publikasjonsmåtar for å forsøke å få gjort det materialet vi har tilgjengelig og helst samla inn noko meir. 

Sverige:

I januar 2010 blei det på møte i Karesuando oppretta ein redaksjon på fire personar, busette i Karesuando, Kiruna og Jokkmokk, med Marit Anne Allas som hovudredaktør. Alle i redaksjonen har arbeida i skoleverket, bare ein har forskingskompetanse. 


Samernas utbildningscentrum i Jokkmokk har påtatt seg der administrative ansvaret, og rektor har deltatt i fleire møte. Dei har gjort mye for å søke finansiering, og fått løfte om noko, men på vilkår av fullfinansiering, noko vi ikkje har klart å oppfylle.


Det er sendt brev til ein del aktuelle skribentar. Det har kome ein del positive svar, men lite konkret i form av artiklar så langt. Vi har to intervju og ei eldre historie. 


Redaksjonsmedlemmane har vore svært opptatte på anna hald, og pga. manglande finansiering har dei som var ledige for oppdrag vore nøydd å påta seg anna arbeid. Ein er no fungerande sameskolesjef, ein skriv historia til ein sameby, mens ein har forskings- og undervisningsarbeid for UIT og SA. Eg har vore i kontakt med to av redaksjonsmedlemmane, som begge bekreftar at dei fortsatt ønsker å arbeide med skolehistoria.

Russland:

Eg har vore to gongar i Russland for å diskutere mogleg innsamling og skriving av samisk skolehistorie der. Først i 2007, da eg presenterte ideane for folk på universitetet i Murmansk, så i 2011 samme stad, samt i Lujávri, der eg hadde møte med ei rekke samiske skolefolk og pensjonerte lærarar. Eg har også hatt kontakt med 4 russiske samar som bur eller studerer i Noreg, og som kan tenke seg å bidra på eitt eller anna vis, med skriving og/eller oversetting.


Det har vore svært vanskelig å organisere arbeidet, fordi vi mangla ein klar ansvarlig institusjon både på russisk og norsk side. SEG (Samisk utredningssenter i Tana) tok på seg administrasjon og søknadsarbeid i vår, og har søkt Barentssekretariatet om støtte. Dei har fått ein viss støtte, men summen er så liten og vilkåra så strenge at det ikkje gir grunnlag for å sette igang arbeidet. Vi ventar no på at det skal vere eit nytt møte mellom SEG og BS for å avklare om det er noko von. Det er heller ikkje avklart kven som skal vere redaktør og korleis forholdet skal vere mellom miljøa i Murmansk og Lujávri.


Det føreligg enno ikkje nokre skolehistoriske artiklar frå Russland.

Moglege vegar framover

For å finne vegen må vi ha klart for oss kor vi vil, og kven er vi som vil dit. Deretter kan vi diskutere dei organisatoriske og økonomiske vilkåra for dette arbeidet. 

Kor vil vi?

Til no har ingen vedtatt noko mål for forsking og dokumentasjon på samisk skolehistorie. Det næraste er diskusjonen i redaksjonane, samarbeidsgruppa, og utgreiinga mi for Samisk høgskole.

Den planen som er skissert over her, med 20 ruter, er ikkje noko eg har grubla ut sjølv. Det er ei oppsummering av tankar frå ganske mange skolefolk og forskarar, samiske og ikkje-samiske, i fire land. Når eg har lagt fram denne samla planen, har han stort sett blitt tatt godt imot, det har vore svært få faglige motargument og motforslag. Ganske mange har engasjert seg for å gjennomføre delar av planen. Likevel er han ikkje resultat av ein samla diskusjon der forskjellige alternativ har vore sett opp mot kvarandre, og vi kan ikkje ta denne planen som gitt, vi må diskutere målet på fritt grunnlag.

Kven er vi?

Denne lille forsamlinga som er tilstades her, er bare ein liten del av dei som har vore engasjert i arbeidet med Samisk skolehistorie, eller som har sagt dei ønsker å delta. Frå starten har vi hatt problem med organisatorisk forankring og klargjøring av ansvar og roller, og nokre spørsmål er framleis uløyste. Utfordringa framover er å kombinere personlig initiativ og interesse med organisatorisk forankring i institusjonar og organ som tar faglig, organisatorisk og økonomisk ansvar. Vi treng ei sterkare faglig styring enn det som har vore hittil, samtidig vil eg åtvare mot å endre prosjektet til eit reint forskingsprosjekt, der det ikkje er plass for engasjerte skolefolk, journalistar og andre som ønsker å bidra til å samle og publisere samisk skolehistorie.

Vi må ikkje tenke enten-eller, men både-og. 

Korleis skal vi finansiere arbeidet?

Økonomiske problem har vore ein sterkt medverkande faktor i at arbeidet no meir eller mindre har stoppa opp i tre land. Likevel er eg ikkje villig til å bare seie at det går ikkje fordi vi ikkje har pengar. For korfor har vi ikkje pengar? Her kunne ein ha snakka lenge om dei håplause regelverka for forskjellige potensielle støtteinstitusjonar og program, men bak alt ligg at det ikkje har vore gjort eit samla og godt arbeid for å få finansiering. Dersom ei gruppe folk med faglig og politisk engasjement for dette, og med innflytelse innafor 4-5 forskingsinstitusjonar, samt nokre leiande folk innafor utdanningsadministrasjon og politikk bestemmer seg for å satse på dette, så klarer dei det. Men det må vere ei gruppe av engasjerte folk med eigarforhold til prosjektet, det er ikkje nok med ei einmannsleiing og nokre assosierte positive som alle har dette prosjektet prioritert langt ned på lista. 


Vi kan byrje på to måtar, vi kan tenke stort og vi kan tenke smått. Ein av bidragsytarane våre sa det slik: Det nyttar ikkje så søke ein million, det får ein ikkje, ein må søke hundre millionar, da blir det interessant. Eg trur det er noko i det. No skal ein ikkje forgape seg heilt, men eg trur at det er viktig å presentere eit program som omfattar store perspektiv, samtidig som ein må innsjå at ein ikkje kan sette igang alt på ein gong. Eg vil heller ikkje seie 100 mill, men ein sum på 10-20 mill. over ein 5-7 års periode. Sámi allaskuvla ba meg i fjor vår lage eit grovt budsjett for heile det programmet eg skildra i forskingsutgreiinga. Ei lita oppdatering av dette gir no omlag 15 mill. for perioden 2013-2019. I den store samanhengen er dette ein høgst overkommelig sum. Det er store utfordringar med å få ut dei rette pengane til dei rette formåla på rett tid og stad, men min påstand er at det er viljen som teller, viljen til å satse på dette som eit all-samisk prosjekt, der alle delar er avhengig av kvarandre, og der ein derfor ikkje kan seie at "dessverre fall Finland ut, for dei fikk ikkje eigafinansiering, så dette blir samisk skolehistorie i Noreg, Sverige og Russland. 


Men samtidig bør vi ikkje satse alt på eit kort der vi vinn eller tapar alt. Vi bør også ha ein plan B for å få gjort litt om ikkje vi får gjort alt, eller ein plan for korleis vi kan ta det trinnvis. 


Dette er så langt eg har kome i tankegangen, no går eg ut frå at fleire hovud tenker betre enn eitt, og overlater ordet til dykk.

